
Përditësim për shtypin  
 
Mirë se vini në informimin javor të Dhomave të Specializuara të Kosovës, ku synojmë t’u ofrojmë gazetarëve 
informacion të përditësuar mbi zhvillimet e fundit në Gjykatë dhe mundësinë për të bërë pyetje. 

  
Më 16 shtator 2026 Trupi Gjykues shpalli Hashim Thaçin, Kadri Veselin, Rexhep Selimin dhe Jakup Krasniqin 
fajtorë për krimet e luftës të ndalimit arbitrar, trajtimit mizor, torturës, dhe vrasjes së paligjshme.  
 
Trupi Gjykues shpalli të akuzuarit të pafajshëm për krime kundër njerëzimit pasi Prokurori i Specializuar nuk 
arriti të vërtetonte jashtë dyshimit të arsyeshëm ekzistencën e një sulmi të përhapur gjerësisht ose sistematik 
kundër një popullate civile. Të akuzuarit u shpallën gjithashtu të pafajshëm për një numër incidentesh të 
krimeve të luftës. 
 
Trupi Gjykues dënoi Hashim Thaçin me 25 vjet burgim, Kadri Veselin me 18 vjet burgim, Rexhep Selimin me 
13 vjet burgim dhe Jakup Krasniqin me 25 vjet burgim, ku llogaritet koha e kaluar në paraburgim. 
 
Trupi Gjykues konstatoi se z. Thaçi, z. Veseli, z. Selimi dhe z. Krasniqi dhanë kontribut të qenësishëm në 
zbatimin e qëllimit kriminal të përbashkët të shënjestrimit të atyre që konsideroheshin kundërshtarë të 
synimeve politike dhe ushtarake të Ushtrisë Çlirimtare të Kosovës, përfshirë shqiptarë të Kosovës të lidhur 
me forca të tjera politike ose ushtarake, si LDK-ja dhe FARK-u; persona që pretendohej se ishin të lidhur me 
autoritetet serbe; dhe disa anëtarë të pakicave etnike, ndër të cilët një numër romësh dhe serbësh.  
 
Shënjestrimi i kundërshtarëve mori formën e vrasjeve; arrestimeve dhe ndalimit pa proces ligjor të rregullt; 
keqtrajtimit fizik dhe psikologjik; dhe të formave të tjera të keqtrajtimit, frikësimit dhe ngacmimit. Me disa 
përjashtime të kufizuara, Trupi Gjykues konstatoi se nuk ka prova se ndonjë prej viktimave ishte përfshirë në 
veprimtari kriminale, kishte marrë pjesë aktive në luftime apo kishte shkaktuar shqetësime legjitime të tjera 
të sigurisë për UÇK-në. Shumica dërrmuese ishin civilë të pafajshëm u bënë pre e zbatimit të qëllimit kriminal 
të përbashkët në të cilin përshkruheshin, në mënyrë të rreme dhe përgjithësisht të pabazuar, si 
kolaboracionistë ose spiunë. Shumë dëshmitarë gjithashtu treguan për pasojat afatgjata psikologjike dhe 
fizike të vuajtjeve të tyre. 
 
Gjatë seancës, Kryegjykatësi theksoi se kjo çështje gjyqësore nuk kishte të bënte me legjitimitetin e Ushtrisë 
Çlirimtare të Kosovës dhe synimin e saj për një Kosovë të pavarur, por me përdorimin e disa mjeteve kriminale 
nga disa anëtarë të saj për arritjen e këtyre synimeve.  
 
Më 15 shtator duhej të bëhej rishikimi çdo dy muaj i paraburgimit të Jakup Krasniqit dhe Kadri Veselit sipas 
afatit ligjor dhe Trupi Gjykues urdhëroi vazhdimin e paraburgimit të tyre duke konstatuar se vijon të ekzistojë 
rreziku se ata do të pengojnë ecurinë e procesit ose të kryejnë vepra penale të tjera. Ligji i DHSK-së kërkon 
rishikimin çdo dy muaj të paraburgimit për çdo person të paraburgosur. Rrjedhimisht, ndonëse Aktgjykimi do 
të shpallej të nesërmen, gjykatësit ishin të detyruar të bënin rishikimin e paraburgimit.  

Trupi Gjykues vuri në dukje në atë vendim se rishikimi i radhës i paraburgimit të tyre duhet të bëhet në parim 
në nëntor 2026, por se, sido që të jetë, qoftë pas konstatimit të pafajësisë apo të fajësisë në Aktgjykim më 
16 shtator, palët nuk do të kenë nevojë të dorëzojnë parashtrime lidhur me rishikimet e ardhshme të 
paraburgimit.  
 
Më 16 shtator, Trupi Gjykues lëshoi një Urdhër në lidhje me Procesit të Zhdëmtimit me anë të të cilit vendosi 
zhvillimin e procesit të zhdëmtimit dhe lëshimin e një urdhri për zhdëmtim, përveç nëse Mbrojtja paraqet 
kundërshtime. 
 
Bazuar në parashtrimin e Mbrojtjes së Viktimave dhe konstatimet e bëra në Çështjen Mustafa, Trupi Gjykues 
vendosi të mos i referonte viktimat për padi civile në Kosovë. Trupi Gjykues vuri në dukje se viktimave 
pjesëmarrëse në këtë çështje u është miratuar masa mbrojtëse e anonimitetit që vazhdon të zbatohet dhe 
nuk do të mund të zbatohej nëse viktimat referohen për padi civile në Kosovë. Trupi Gjykues mori parasysh 
gjithashtu kontekstin e frikësimit të dëshmitarëve në të cilin u zhvillua ky proces dhe vuri në dukje se shumë 
prej viktimave nuk jetojnë më në Kosovë dhe nuk do të mund të bëjnë padi civile në atë vend. Rrjedhimisht, 
Trupi Gjykues konstatoi se Dhomat e  Specializuara janë forumi më i përshtatshëm për përcaktimin e 
zhdëmtimit në lidhje me krimet në fjalë. 
 
Gjithashtu, Trupi Gjykues urdhëroi Mbrojtjen të informojë Trupin Gjykues nëse synon të dorëzojë prova deri 
më 22 shtator, dhe Mbrojtjen e Viktimave të paraqesë prova në lidhje me zhdëmtimin deri më 7 tetor.  
 
Pas deklaratave përmbyllëse në Çështjen Thaçi dhe të tjerët lidhur me ndikimin e pretenduar ndaj 
dëshmitarëve, që u mbajtën më 10, 11 dhe 14 shtator 2026, të hënën, Gjykatësi i Vetëm e deklaroi të mbyllur 
Çështjen kundër Hashim Thaçit, Bashkim Smakajt, Isni Kilajt, Fadil Fazliut dhe Hajredin Kuçit. Data e shqiptimit 
të aktgjykimit do të shpallet në kohën e duhur. 

